
Konačni  autoritet  u
demokraciji
Nova odlučnost građanskog društva u Bosni i Hercegovini daje
nam razloga da se nadamo da politički lideri neće još dugo
ignorirati  zahtjeve  vlastitih  birača,  rekao  je  visoki
predstavnik Valentin Inzko danas u Mostaru, u svom obraćanju
studentima.
“Građani  iz  svih  sfera  života  i  u  svim  dijelovima  zemlje
zahtijevaju  transparentne  i  manje  rastrošne  vlasti  i  veća
ulaganja u zapošljavanje, obrazovanje i javne službe,” rekao
je visoki predstavnik. “Građani traže da njihovi lideri rade
posao za koji su ih izabrali. Oni zahtijevaju bolje stanje za
sve građane.”

Visoki predstavnik je rekao da građani “uzimaju u svoje ruke
posao popravke nefunkcionalne vlasti”, a pritisak javnosti već
je  donio  određene  promjene.  Rekao  je  da  su  plenumi,
organizirani u različitim gradovima, “postavili nove standarde
za konstruktivan i transparentan politički diskurs.” “Ovo je
dugo očekivani razvoj događaja koji bi mogao pomoći da se
izađe iz zastoja koji blokira napredak već skoro dva izborna
ciklusa.”

Iako  će  u  oktobru  “ljudi  još  jednom  imati  priliku  da
upotrijebe  svoj  konačni  autoritet  u  demokratskom  društvu,”
visoki predstavnik je rekao da se do izbora još puno toga može
uraditi.

“Ljudi zahtijevaju da njihovi lideri učine nesavršen sistem
funkcionalnim. Taj sistem je bio funkcionalan u prošlosti i
može biti funkcionalan ponovo. Još ima vremena da se donesu
zakoni koji će pomoći da se pokrene ekonomija ove zemlje. Još
ima vremena da se pruži efikasna podrška institucijama koje su
osnovane za borbu protiv kriminala i korupcije,“ rekao je on.

Visoki predstavnik je govorio na forumu u organizaciji United

World Collegea.

Kliknite ovdje za kompletan tekst govora visokog predstavnika.

